
Сув ўсимликлари тўғрисида фикр юритилганда сувда ўсадиган 

ўсимликлар билан бирга сув бўйи яъни гигрофит ўсимликларни назарда 

тутиш лозим. Ўрта Осиё сувликларида 78 оила, 252 туркумга мансуб 779 

тур учрайди [2]. Ўрта Осиё сув ҳавзаларда турлар сони бўйича 

доминантлик қиладиган оилалар ҳилолдошлар (Cyperaceae), буғдойдошлар 

(Poaceae), айиқтовондошлар (Ranunculaceae), торондошлар (Polygonaceae), 

ғиччакдошлар (Potamogetonaceae), қоқиўтдошлар (Asteraceae) 

раънодошлар (Rosaceae), қизилбаргдошлар (Onagraceae) ва бошқалар. 

Мазкур оилалар таркибида турлар сонининг кўп учраши жанубий-ғарбий 

Қизилқум флорасига ҳам мос келади. Мазкур ҳудуд флорасини ўрганиш 

жараёнида сув ўсимликлари ҳам тадқиқ қилинди. Унда гигрофит, 

гидрофит ва гидатофит турлар аниқланди ва мазкур турлар орасидан 

айрим вакилларининг фойдали хусусиятлари тўғрисида тўхталиб ўтамиз. 

 Қўғадошлар (Typhaceae) оиласига мансуб қўға турлари Typha 

angustata L., T. angustifolia L.,  T. laxmannii Lepech. ва T. minima Funck. 

учрайди. Бу турлар ҳудудда кенг тарқалган. Айниқса зовур сувларида кўп 

учратиш мумкин. Бу турлар сув ҳавзалари ҳайвонлари учун жуда катта 

аҳамиятга эга, айниқса сув қушлари, ондатра ва бошқалар. Қўғаларнинг 

вегетатив органлари таркибида зарарли кимёвий моддалари учрамайди. 

Булардан крахмал ва шакар олинади. Крахмал асосан илдизпоясидан 

олинади. Шунингдек илдизпоясидан қўға уни олинади ва чорва моллари, 

қушлар учун ем сифатида берилади. Ёш новдалари чорва моллари, қушлар 

ва балиқларга (карп) озуқа сифатида берилади. Ингичка баргли қўғанинг 

мевалаш давридаги қуруқ новдаларининг таркибида 27,14% клечатка, 

4,28% оқсил, 1,22% ёғ, 50,7% азотсиз моддалар ва бошқа моддалар 

учрайди.   

Қирқбўғимдошлар (Equisetaceae) оиласига мансуб сершох қирқбўғим 

(Equisetum ramosissimum) сернам ариқ, зовур ва дарё бўйларида учрайди. 

Бу тур доривор ўсимлик ҳисобланиб, халқ табобатида сийдик ҳайдовчи, 

қон тўхтатувчи ва ўпка силида фойдаланилади. Сершох қирқбўғим 

таркибида 10,4% сув, 22,4% клечатка, 4,2% оқсил, 5% ёғ, 46,8% азотсиз 

моддалар сақлайди. 

Шохбаргдошлар (Ceratophyllaceae) оиласига мансуб ботган шохбарг 

(Ceratophyllum demersum L.) ҳам мазкур ҳудуд сувликларида учрайди. Бу 

тур билан сув ҳайвонлари ва қушлари озиқланади. Унинг новдалари билан 

оқ амур балиғи озиқланади. Шунингдек балиқчилик ҳовузлари учун яшил 

ўғит бўлади. В.А. Кононов ва В.С. Просянов [1] маълумотларига кўра 1 

гектар майдонда шохбарг 10 тоннагача фитомасса ҳосил қилади. Унинг 

таркибида 400 кг азот ва 150 кг минерал тузлар бўлади. 

 Буғдойдошлар оиласига мансуб курмак (Echinochloa crus galli (L.) P. 

Beauv.) сув бўйларида, сернам жойларда ўсадиган гигрофит ўсимлик. 

Пахтазорлар, экинлар ораси, шоли далаларида бегона ўт сифатида 

учрайди. Чорва моллари учун ўсимлик пояси қимматбаҳо озуқа 

ҳисобланади. Уруғлари товуқларга озиқа сифатида берилади.  

Қоқиўтдошлар оиласига мансуб учбўлакли қорақиз ёки иттиканак 

(Bidens tripartita L.) ариқ бўйларида ўсади. Доривор ўсимлик. Сийдик 

ҳайдовчи ва терлатувчи хусусияти мавжуд. Халқ табобатида қуруқ 

баргларининг қайнатмасидан йўталда ва ҳўл баргларидан илон чаққанда 

яраларга қўйилади. Шунингдек сариқ бўёқ олинади.  

 Сувда ва сув яқинида ўсадиган юксак ўсимликлар сувда яшайдиган 

ҳайвонлар (балиқлар, зоопланктон, зообентос ва бошқ.)  учун муҳим 

аҳамиятга эга бўлиб, турли даражада хизмат қилади: балиқ турлари учун 

яшаш макони; моллюскалар, қисқичбақасимонлар ва сувда яшайдиган 

ҳашаротлар учун қишлов жойи;  бентос организмлар учун субстрат; сув 

қушлари учун уя қурадиган жой ва озуқа; ўтхўр балиқлар, ондатра, нутрия 

ва бошқа сув ҳайвонлари учун озуқа; йиртқич сув ҳайвонларидан 

яширинадиган жой. Бу ҳолат юксак сув ўсимликларининг сув 

ҳавзаларидаги биохилма хилликни шаклланишида ва сақлашда муҳим 

аҳамиятга эга. Шу билан бирга улардан тиббиётда, чорвачилик, 

паррандачилик ва халқ хўжалигини бошқа тармоқларида фойдаланилади.  

